
Laurden batez murriztu nahi ditu Frantziak CO2 isuriak, zehaztu gabe nola 

Ingurumenaren Mintegiko proposamenak gauzatzeko finantzabiderik ez du zehazten lege proiektuak 

Aitor Renteria 

Baiona 

Frantziako Ministroen Kontseiluak joan den asteazkenean eskuratu zituen Ingurumenaren Mintegiko proposamenak. Hala ere, oinarrizko helburuak eta lan ildoak baino ez dira aipatzen, finantziazioaren aipamenik egin gabe. Xedeak abantzu sei hilabeteko atzerapena ukan badu ere, Frantziako Parlamentuak lege egitasmoaren irakurketa egin dezake, gaurtik hasita. Ingurumenaren Mintegian parte hartu duten eragileek espero zuten gaur bertan aurkeztea lehen zirriborroa Parlamentuan, baina kontuan hartuz hainbat lege proposamen metatu direla, gogoratzen dute uztailaren 14a dela azken epea. 

Txostenean landutako proposamenak indarrean sartu ahal izateko Frantziako Parlamentuan aztertu behar dira udako etena egin aitzin. Aldaketarik ezean, urriaren 27 eta 28an bozkatu beharko dituzte. Egutegi hori errespetatzen ez bada, proposamenek ez dute finantziaziorik ukanen 2009ko aurrekontuetan eta urte bat igurikatu behar dute indarrean sartu ahal izateko. 

Etxegintza 

Frantziak berretsi du CO2 isurketa laurden batez apaltzeko engaiamendua, finkatuz urteroko gehienezko isurketa 140 milioi tonatan. 2020ko epean ingurumenarekiko Europako ekonomia arduratsuena bihurtzea du xedea. Epe horretan bederen energiaren %20 berriztagarria izanen dela onartuko du. Hori lortzeko finantzabiderik ez du zehaztu, ordea. 

Etxebizitzen sektorean energiaren %40 xahutzen da eta negutegi efektua eragiten duten gasen laurdena ekoizten da. Horretan eragiteak lehentasuna ukanen du. 2012az geroztik aurkezten diren eraikuntza baimenak «kontsumo txikiko eraikuntza» ( urtean metro koadroko orduko 50 kilowatt baino gutxiago) araua bete beharko du. Arlo publikoan neurria 2011n sartuko da indarrean. 2020tik aitzina eraikuntza berri guztiek xahutzen duten energia baino gehiago ekoitzi beharko dute, eraikuntza baimena lortzeko. 2020rako %38 apaldu nahi du etxeetan xahutzen den energia kopurua. Eraikuntza publiko guztiak berritzen hasi beharko dira 2012ko epean, xahutzea %40 apaltzeko eta berotegi efektua eraginen duten gasen isurketa erdira murrizteko. 

Energia aurrezteko helburuz, etxebizitza sozial guztiak berritu nahi ditu Frantziak. Urtero metro koadroko orduko 230 kilowatt baino gehiago xahutzen duten 800.000 etxebizitzei emanen die lehentasuna. Lanak 2020rako egin behar dira. Gizarte alokairua duten etxeak egiten dituzten eragileek mailegu apalak eskainiko dituzte lanak egiteko. Estatuak xahutzeen 520 ordainduko du gehienez. 

Banketxe eta asurantza etxeekin energia aurrezteko planak osatu nahi ditu Frantziak. Etorkizuneko xahutzeen araberako maileguak eginen dizkiete bezeroei inbertsioak egin ahal izateko energia berriztagarrietan edo etxeen isolamenduan. 

Hirigintza 

Lurralde erakundeek eta 50.000 biztanle baino gehiago dituzten herriek energia-klima planak osatu beharko dituzte 2012rako. Natur eremuak eta laborantza eremuak babesteko plangintza zehatzak osatu beharko dituzte, gainditu ezin diren kopuruak finkatuz. Auzotegi ekologikoen garapena bermatzeko programa finkatu da. 2009an hiriguneetako naturguneak indartzeko plana osatuko da. 

Garraioa 

2020rako CO2ren isurketa %20 apaltzea da xedea, 1990eko heinera itzultzeko. Azpiegiturak egiterakoan, berritzean edo erabiltzerakoan sortzen diren xahutze ekonomikoak ez ezik, gizarte mailan eta ingurumenean duen eragina hartuko da kontuan. Garraio moldeen osagarritasuna bultzatuko da. Herri garraioaren garapenak lehentasuna ukanen du, bereziki hiriguneetan, trena hobetsiz. Aktibitate eremuak sortzea hobetsiko da, enpresak, eskolak edo administrazioa kokatzeko. 

Inbertsioak trena sustatzera bideratuko dira eta trenen luzera handituko da, mila metrokoak osatzea hobetsiz. Kutsadura eta harrabotsa apaltzeko asmoz, bost urteko programak osatuko dira, helburuak zehaztuz. 2012ko epean salgaien tren garraioa %25 emendatzea da xedea, errepidez garraiatzen direnei parte hori kenduz. Jario handiko tren zerbitzua sortu nahi du Frantziak. Bordele-Hendaia AHT xedea lehentasunen zerrendan kokatu du Frantziak. 2020rako AHTrentzako 2.000 kilometro gehiago egin ahi ditu Frantziak. 

Portuen lehiakortasuna bultzatu nahi dute. Itsasoz garraiatzen den partea bikoiztea da xedea. Garraio funtzioa hobetzeko Estatuak 80 milioi euroko partida osatuko du, gehienez. 

Frantziak ez dio lehentasunik emanen autobideen eraikuntzari eta arlo horretan, kolapsaturik dauden ataletara mugatuko du Estatuaren parte-hartzea. Lapurdi zeharkatzen duen A-63 autobideko handitze lanak bere horretan atxikiko dira, norabide bakoitzean hiru bidekoa bihurtzeko. 2011n kamioientzako zerga bat ezarri nahi dute indarrean, ibilitako kilometroen araberakoa. Azpiegitura sailean aipatzen diren egitasmo jasangarriak garatzeko erabiliko da diru hori. 

Mugatuko da aireportu berrien eraikuntza eta 2020rako gogortuko da hegazkinentzako arautegia. %50 apaldu beharko da erregaien xahutzea eta berotegi efektua eragiten duten gasen isurketa. %80 apaldu beharko da azote oxidoen isurketa eta harrabotsa erdira jaitsi beharko da. Frantziako aireportuak Europako sarean kokatzea hobesten du xedeak. 

Bilakaeraren jarraipen zehatza egin ahal izateko, Garraioaren Behatokia sortu nahi du Frantziak, klima aldaketaren aurkako borrokan eragiteko. 

Energia 

Energia berriztagarrien partea handitzeko programa ezarriko da indarrean. 2020rako xahutzen den energiaren %20 berriztagarria izan beharko da, lege berriaren arabera. 2009an finkatuko dira arloz arlo lortu beharreko helburuak eta 2012an eginen da diagnosia. Berotzeko baliatzen den energien arloan, energia berriztagarrien partea handitzeko laguntzak ezarriko dira plantan, oihanen ustiapena, biogasa eta lurretik lortu beroa sustatzeko. 

Ikerketa 

Energia berriztagarriak atxikitzeko eta metatzeko helburuz, ikerketarako inbertsioak handituko dira. Teknologia berriak uraren eta airearen kalitatea hobetu eta laborantzan baliatzen diren produktuen hobekuntzan erabili nahi dituzte. Teknologia garbien eta ingurumenean eragindako kalteen aurreikuspena egiteko ikerketen aurrekontua, nuklear zibilean baliatzen den ikerketen heinera eraman nahi dute legea indarrean sartu eta lau urtera. 

Ura eta natura 

2012an lexibetan fosfatoak erabiltzea debekatuko dute. Epea hiru urtez luzatuko da industriari dagokionez. Iraztegi guztiek Europako arauak bete beharko dituzte 2011rako. 

Sare berdea eta urdina sortu nahi ditu Frantziak, lurreko eta itsasoko naturguneen arteko lotura bermatzeko. Arrainen migrazioa eragozten duten traba nagusiak kendu nahi dituzte 2015erako. 

Erreken kasuan, etxeen saneamenduak eta kabalek eragindako kutsadura ekidin nahi da. Etxeek zein etxaldeek Europako arauak bete beharko dituzte arlo horretan eta auzapezak ukanen du behatzaile funtzioa, isunak ezartzeko ahalak bereganatuz. Ur harrerak egiten diren puntuak indartu nahi dituzte nekazal guneetan eta geruza freatikoak babestu. 

IRITZIAK 

«Antzerki hutsa da, enpresa handien zerbitzurako egina» 

Victor Pachon, CADE-ko lehendakaria 

«Aurkeztu duten txostena itxurakeria da, antzerki hutsa, enpresa handien zerbitzurako egina. AHT errentagarrienak eginak daudela aitortzen du RFFk, baina, hala ere, Frantziak AHT trenbide berriak egin nahi ditu, gaur egungoak aski izan arren. Etxegintza alorrean eta autoen hobekuntzan aitzinatuko dira, Frantziako enpresak lehiakorrak direlako. Baina bertze arloetan ez da aitzinamendurik egonen. Dirurik ez egotea da froga». 

«Ez dago ingurumenaz mintzatzerik energia nuklearra aipatu gabe» 

Stephane Lhomme, Sortir du Nucleaire-eko eleduna 

«Ingurumenaren aldeko taldeek inposaturik eta ahal bezain azaletik aipatu da energia nuklearra mintegian. Alta, ez dago ingurumenaz mintzatzerik energia nuklearra aipatu gabe. Txostenean ez zaio aipamenik egiten eta okerragoa dena, Frantziak zentral nuklearrak garatzeko asmoa dauka. Antzerki hutsa da guztia, multinazional handien interesak ekologisten babesarekin saltzea, bertzerik ez dute nahi». 

«Garaiko ilusioa urtu da, testua nahien aitormen hutsa delako» 

Mixel Berhokoirigoin, Laborantza GanberaKO LEHENDAKARIA 

«Ingurumenaren mintegia egin zenean itxaropena eragin arren, garaiko ilusioa urtu da, testua gobernuaren nahien aitormen hutsa baino ez delako. Ez du mugarik finkatzen, ez ditu programaketak zehazten, ez ditu aurrekontuak zehazten. Kalitatea eta lehiakortasuna, biak sustatu nahi ditu Frantziak. Baina ez du hautatu nahi. Alta, laborantzaren lehen funtzioa jendea ongi elikatzea da, ez bio-erregaia sortzea eta gosea eragitea». 

«Etsigarria da osatu duten testua; ez dira deusetan engaiatu» 

Antidia Citores 

Surfrider-eko kidea 

«Ingurumenaren mintegiko lehen testua etsigarria da, Gobernua ez da deusetan engaiatu. Fosfatoen debekua bi urtez atzeratu dute eta gainera ez dago xehetasunik, ez aurrekonturik. Sare urdina aipatzen dute baina ideia orokorretan gelditzen dira, sakondu gabe. Itsas hondakinen arloan proposamenak ezdeusak dira, %90 idorretik badator ere. Gobernuak ez du ikusi nahi errealitatean kutsatzen dena». 

Fillon eta Borlooren arteko lehia, oztopo 

Frantziako Gobernuaren parte batek legea indarrean jarri nahi badu ere bertzeak ez duela nahi dio WWFk 

A.R. - Bokale 

Jean Stephanne Devisse Ingurumenaren mintegian egon zen 2007ko urrian, WWF talde ekologistaren izenean. Zorrotza da Frantziako Parlamentuan aurkeztuko den testua aztertzerakoan. Jean Louis Borloo Ekologia, Energia, Garapen iraunkorra eta Lurralde Antolaketarako ministroaren eta Francois Fillon Frantziako lehen ministroaren lehia da, Devissen ustez, aurkeztu den testuaren ahuleziaren arrazoia. «Testuak sei hilabeteko atzerapena du, proposatu neurrien hiru laurdenak biltzen ditu eta ez du programa edo aurrekonturik aipatzen». 

Osotasunean aurkeztu behar zen plana hiru ataletan aurkeztuko da. Lehenik Transgenikoen Legea onartu da eta bertan agerian gelditu dira Gobernuaren eta Borlooren arteko tira-birak. Frantziak uztailaren 1ean hartzen du Europako Lehendakaritza, eta ordurako Frantziako legeak Europakoa betetzea nahi du Sarkozyk. «Horregatik aurkeztu ditu orain legearen mozio orokorrak, programa eta aurrekonturik gabe». Parlamentuan eztabaida luzatu ezean, planak ez luke lortuko onarpenik urrian eta ondorioz, ez luke tokirik 2009ko aurrekontuan. 

Senatarien batzordearen aitzinean mintzatu zen Devisse Transgenikoen Legea osatzeko tenorean. «Harrigarria bazen ere, ez ziren mugatu entzutera eta galderak egitera; eztabaidan sartzen ziren senatariak, zegokien funtzioa gaindituz». Frantziako diputatu eta senatariek talde ekonomiko handien presioa jasaten duela dio Devissek. Hainbat arlotan, talde horiek atzerapena dute eta denbora irabazi nahi dute merkatuan kokatzeko. 

Devissen iritziz dokumentuak berak ezin hobeki islatzen du egoera. Programa eta aurrekontu zehatzik ez da aipatzen, 2009ko aurrekontutik kanpo gelditzearen beldur zelako Sarkozy. «2050. urtea aitzin CO2 isurketa laurden batez apaldu behar dugula dio testuak, baina ez dio nola lor daitekeen helburua, ez ditu bitartekoak aipatzen». Intentzio aitormena egiteko Ingurumenaren mintegiaren beharrik ez zegoela nabarmentzen du Devissek. Testua egon ala ez, egoera lehengoa dela dio. 

Hainbat sailetan aitzinamenduak egonen direla aitortzen du WWFk, bereziki etxegintza arloan. Alta, aitzinera eginen badu testuak, industrialarien interesei esker dela pentsatzen du. «Merkatu berri bat irekitzen du eta irteera marran egon nahi dute guztiek». 

Bordele-Hendaia AHTaren eztabaida publikoko koordinatzailea izan zen Devisse. Testuak lehentasuna ematen dio trenbide atal horri baina ez du azaltzen nola eginen den. Frantziaren defizita dakar gogora Devissek. «Atal hori egiteko baliatuko diren diru partiden aipamena kendu dute testutik eta adierazgarria da, bereziki eraikuntza proiektuaren ardura duen RFFk enpresa pribatuei deitu egin behar diela erraten duelarik». 

Energia berriztagarrien partea emendatzea aipatzen bada ere, testuak ez du zehazten zein diren, eta noizko, arloka lortu nahi dituzten helburuak. Frantziako Parlamentuak aztertuko duen testua bat-bateko moldaketaren prozedura da, Devissen iritziz. «Puntu pozgarri bakarra da Nicolas Sarkozyk bere hitza bete zuela Ingurumenaren Mintegia eginez, baina oraindik horren fruituen beha gaude, testua apainketa erraldoia baino ez da». 

